
    在所有个鳥仔種類裡肚，𠊎這下盡愛个係阿啾箭，一種生來毋餳人看个烏色鳥仔，比屋簷鳥卡大兜仔，毋過又比烏鴉卡細，歸身仔烏疏疏仔，除了體形比烏鴉細以外，其他个都像烏鴉。

    大約五年前，有一日𠊎騎腳踏車去清華个校園，行出車棚，忽然感覺著一隻鳥仔在𠊎个後背飛阿過去，距離𠊎个頭那只有幾寸仔，這隻鳥仔飛到吾前面个一頭樹仔項，盡先係用非常好聽个聲音叫一陣仔，之後又對等𠊎直直飛過來，這擺𠊎看著一清二楚，佢飛過來个架勢就像老式个戰鬥機俯衝投炸彈共樣共樣。佢將𠊎看做厥目標，差不多會到吾頭那頂以後，又拉起鳥頭，飛到遠遠去。

    𠊎記非常清楚，這隻阿啾箭攻擊𠊎个日子大約在六月初，無幾久就係學生仔愛畢業吔。

    大約有兩隻星期左右，幾隻阿啾箭專門在清華園个交通要道對過路个人飛下去攻擊，有一兩儕甚至分鳥仔爪爪著，譴到會死。

    𠊎注意著這兜鳥仔從來毋會攻擊細妹仔，佢兜當像盡恨細倈仔，尤其係細阿哥仔，這兜小朋友一來，佢兜一定會來攻擊。盡奇怪个係，佢兜攻擊以前，一概先發出盡得人惜个叫聲。

   有兜細倈仔當不服，會在地泥項拈起細石仔擲轉去，𠊎有一擺分佢惹到火著吔，也跈等拈石頭擲轉去，路過个一群學生仔，看著𠊎恁老還像細人仔樣仔，用石頭打鳥仔，認為盡生趣，對𠊎指指點點，𠊎當時已經係世界項盡偉大个教授，為著保持大教授个尊嚴，只好忍氣吞聲，讓阿啾箭攻擊還無還手。

    下後每年六月，阿啾箭就會對過路个人（大部分係男仔人）開始攻擊，做麼个會選這個時間，到這下還係一個謎。有一擺𠊎陪一位大官參觀學校，這兜大官假模假樣，十分莊嚴，偏偏阿啾箭毋識相，對準佢直直飛過來，大官一慌張，遽遽跍下去。愛知大人物係做毋得恁樣失禮个，雖然恩大家假無看著，佢已經係當無面子吔，𠊎兜以後也毋使忒尊敬佢吔啦。
    故所𠊎逐擺陪大官出巡，都希望會遇著阿啾箭來攻擊，可惜這件事情無再過發生過。可能阿啾箭也知，假使得罪著大官，清華个經費會分人斬忒，清華經費少吔，清華園裡肚个阿啾箭恐怕也生活毋下去吔。

    到吔靜宜以後，雖然有看著各種鳥仔，就是無看著阿啾箭。

    前一駁仔，𠊎在清華个百齡堂開會，發現一位細倈仔在拿石頭打阿啾箭，正又想著又是六月吔。得人惜个阿啾箭逐年這个時節一定愛攻擊男性，今年看起來還係無例外。在百齡堂做得聽到佢兜得人惜个攻擊前奏曲。

    𠊎行出去，阿啾箭對𠊎看一眼，無麼个興趣樣仔。一個憨面憨面个男學生仔行過去，阿啾箭馬上對等佢飛下去，𠊎這下正想著，阿啾箭也毋會攻擊老人家个。

